
José Luis Guerínek Punto de Vista Zinema Jaialdiari hasiera emanen dio, "Unas fotos en la ciudad de Sylvia" filmarekin

Filmaren emanaldian Guerínen lanerako bereziki konposatutako musika joko dute, zuzenean
Osteguna, 2008ko otsailaren 14a. Punto de Vista Zinema Jaialdia bihar hasiko da, otsailaren 15ean. Inaugurazio ekitaldia Civican aretoan eginen dute, eta José Luis Guerín bertan izanen da, Unas fotos en la Ciudad de Sylvia filma aurkezten. Zuri-beltzeko argazki mutuetan oinarrituta egindako dokumentala da, eta zuzendariak bere azkeneko lana (En la ciudad de Sylvia, 2007) filmatu aurretik egin zuen lanaren emaitza da. 

Biharko emanaldiak bi berezitasun izanen ditu. Batetik, filma ez dute zinemako zirkuitu komertzialetan banatu, eta ikusleentzako emanaldi gutxi eginen dituzte; eta bestetik, Unas Fotos en la ciudad de Sylvia filmaren emanaldian ganbera musika joko dute, zuzenean. Guerínen lanerako bereziki konposatutako musika lana da, hain justu, eta orain arte Gijoneko 2007ko Zinema Jaialdian soilik jo dute. 


José Luis Guerínek filma Gijonen erakusteko erronkari baietz esan zionean, zuzenean jotzeko soinu banda sortzea otu zitzaion, filmaren garaikidetasuna eta film proiektorearen jatorria lotzen dituen zirkulua osatze aldera. Diego Yturriagak, Migala taldeko kide ohiak, musikari talde bat bildu zuen, eta kalean pasioan dabilenaren intimitatean filmatutako lanari laguntzeko musika eta soinuei itxura ematen hasi ziren. Azkenean Paula Yturriagak (Diegoren arrebak) konposatu zuen musika, filmaren bihotzeko isiltasunarekiko begirunean oinarrituta. Gijoneko Zinema Jaialdian eskaini zuten lehenengo emanaldi-kontzertua, eta harrezkero, musika lanaren xehetasunak orrazten jardun dira. Emaitza bihar entzun eta ikusi ahal izanen da, otsailaren 15ean, 19:30ean, Civican aretoan. 

José Luis Guerín Bartzelonan jaio zen, 1960an, eta Zinematografiako irakaslea da, Bartzelonako Pompeu Fabra Unibertsitatean. 2001ean Espainiako Zinemaren Saria jaso zuen, eta Gijoneko 39. Zinema Jaialdian egilearen lanari buruzko atzerabegirakoa eskaini zuten. 1983an lehenengo film luzea egin zuen, Los motivos de Berta, eta Zinematografiaren Sant Jordi Saria lortu zuen (Espainiako Film Onenaren saria). Innisfree (1990) eta Tren de sombras (1997) egin ondoren, En construcción (2001) dokumentalak Dokumental Onenaren Goya Saria eta Donostiako Zinemaldiko Epaimahaiaren Aipamen Berezia jaso zituen. Gainera, Zinematografiako Kritikarien Nazioarteko Federazioaren (FIPRESCI) eta Zinematografiako Idazleen Zirkuluaren sariak ere jaso zituen. Zuzendariaren azkeneko film luzea, En la ciudad de Sylvia, Veneziako azkeneko Zinema Jaialdian parte hartzeko hautatu zuten. 
Musikariak

Unas fotos en la ciudad de Sylvia filmaren musika Paula Yturriagak konposatu du. Musikariak honako hauek dira: Pablo Toledo (biolina), Carla Velasco (zehar flauta), Teresa Segura (biolontxeloa), Miguel Expósito (klarinetea) eta Diego Yturriaga (gitarra).

Paula Yturriaga Navarrok piano ikasketak egin zituen Carmen González Sánchez, Gerardo López Laguna eta Uta Weyandekin, eta konposaketako ikasketak Enrique Blanco, Daniel Vega eta Zulema de la Cruzekin, Madrilgo Goi Mailako Musika Eskolan (“Real Conservatorio Superior de Música de Madrid” delakoan). Gaur egun, konposaketako ikasketa gehiago egiten ari da Salzburgoko (Austria) Mozarteum eskolan, Reinhard Febelekin. 


Carla Velasco Morales (Madril, 1986) Alcorcongo (Madril) Manuel de Falla Musika Eskolan hasi zen musika ikasketak egiten. Erdi mailako ikasketak Amanielgo (Madril) musika eskolan egin zituen, eta Ohorezko Saria eman zioten, bere espezialitatean. 2003an goi mailako ikasketak egiten hasi zen, Salamancako Goi Mailako Musika Eskolan, eta 2007ko ekainean lizentziatu zen. 2005-2006 ikasturtea Bruselako Musika Eskolan (Conservatoire Royal de Bruxelles delakoan) egin zuen. Gaur egun, graduatu ondoko ikasketak egiten ari da, Aragoiko Goi Mailako Musika Eskolan. Hainbat orkestratan jardun da: Madrilgo Gazteen Orkestran, Salamancako Goi Mailako Musika Eskolako orkestran, Sofia Erregina Goi Mailako Musika Eskolako “Freixenet” Gazteen Orkestran, eta Schleswig-Holstein Musik Festival Orchestra-n. Gainera, Gaztela eta Leongo Orkestra Sinfonikoarekin ere jo izan du zenbaitetan. 

Pablo Toledo Domínguez Amanielgo Musika Eskola Profesionalean hasi zen ikasten, eta notarik onenak eskuratu zituen. Gaur egun, Aragoiko Goi Mailako Musika Eskolan ari da ikasten. Hiru urtez Madrilgo Gazteen Orkestrako kide izan da, eta Espainiako Musika Auditorioan ganbera musikako kontzertuak eskaintzeko hautatu zuten. Castelloko Gazteen Orkestra Sinfonikoko lehen biolina izan da, eta 2004az geroztik, Madrilgo Orkestra Sinfonikoko Eskola Orkestrako kide da (gaur egun bigarren biolin bakarlaria da bertan). Espainiako Bach Collegium delakoan jo izan du (lehen biolina, 2002an), eta baita Opera-Studio eta Madrilgo Orkestra Sinfonikoan ere. 

Teresa Segura Martínezek biolontxelo ikasketak egin zituen (lizentziatura), Aragoiko Goi Mailako Musika Eskolan, eta bikain atera zuen. Zortzi urte zituenean Valentziako Musika Eskola Profesionalean hasi zen, eta erdi mailako ikasketak notarik onenekin amaitu zituen. Aldi horretan “Tres fent música” hirukoteko kide izan zen, eta 1998an Alcorako (Castello) Ganbera Musikaren hirugarren saria irabazi zuten. 2003ko apirilean Valentziako Gazteen Orkestran hasi zen, kide titular gisa. 2004an, berriz, Aragoiko Goi Mailako Musika Eskolan hasi zen, eta bertako Orkestrako kide egin zen. 2007an ikasketa gehiago egiteko Ibercajak emandako beketako bat lortu zuen. Urte horretan bertan, JONDEn hasi zen, Espainiako Gazteen Orkestran, kide titular gisa. 2006ko abenduan, berriz, Madrilgo Orkestra Sinfonikoko Eskola Orkestrako kide egin zen. 


Miguel Expósito Cárcelesek Erdi Mailako ikasketak egin zituen Getafeko Musika Eskola Profesionalean. Gaur egun, 4. maila egiten ari da Salamancako Goi Mailako Musika Eskolan. Hainbat orkestratan jo izan du, hala nola Madrilgo Gazteen Orkestran, Herbehereetako Gazteen Orkestran, eta Gaztela eta Leongo Orkestra Sinfonikoan. 


Diego Yturriaga Navarro Migala musika taldea sortu zutenetako bat da, eta bertako musikagile eta interpretatzaile izan zen. Eskarmentu handia du, nazioarteko musikagile gisa. Migala taldearekin bost lan kaleratu ditu: “Diciembre 3 A.M” (1997), “Así duele un verano” (1998), “Arde” (2000), “Restos de un Incendio” (2002) eta “La increíble aventura” (2004). Taldearekin bira ugari egin izan ditu, 1998tik eta 2005era bitartean, eta baita kontzertuak eskaini ere jaialdi independenteetan, hala nola Benicassimgo Nazioarteko Jaialdian edo Bartzelonako Udaberriko Sound Jaialdian. Nacho Vegasekin “Cajas de música difíciles de parar”, “Miedo al zumbido de los mosquitos” eta “Seis canciones desde el norte” lanak argitaratu ditu, eta hainbat bira egin izan ditu Espainian eta Europan (2000-2003). 2008ko apirilean Yturriagaren proiektu berriaren (“Fantasy Bar”) lehenengo diskoa argitaratuko du Acuarela Discos diskoetxeak. 

